Nordlys frå oldtid til opplysningstid

Dei eldste nordlysskildringane

Dei eldste norske skriftlege kjeldene går attende til ca. år 1000. For å komma endå lenger attende i historia kan vi gå til middelhavslanda og Kina. Fordi nordlyset hovedsakleg opptrer over polområda, har oldtidas filosofar ved middelhavslanda og i Kina i beste fall sett nokre få nordlysutbrot. Det er ikkje mogleg å tidfeste nøyaktig når det fyrste nordlyset vart sett. Nokon meiner, kanskje med god grunn, at ein del av dei eldgamle graveringane som er funne i fleire grotter langs Middelhavet, illustrerer nordlys. Tidlege skildringar av nordlys finst truleg i Det gamle testamentet. Vi tek med eit stutt utdrag frå fyrste kapittel hos Esekiel (ca. 593 f.Kr.):
I eit syn fekk eg sjå eit stormvêr som kom frå nord, ein stor sky med flammande eld. Det strålte og skein omkring han, og midt inne i elden blenkte noko som skinande metall. Midt i han synte det seg liksom fire levande vesen ... Men kvar av dei hadde fire ansikt og fire venger. Beina deira var rette, fotblada var som kalveklauver, og dei skein som blankt kopar. Over hovuda på vesena var det noko som likna ei kvelving. Det såg ut som blendande krystall ... Eg såg noko som likna skinande metall, det var som eld med ein ring av lys omkring ... Og glansen omkring såg ut som bogen i skya ein dag det regna.

Inga dårleg skildring av eit nordlysutbrot. Det finst fleir, til dømes Jeremia (1:13) og Sakaria (1:8), som kan ha omtalt nordlys, men ingen er så overtydande som Esekiel. I Kina finst det eit relativt stort, gammalt materiale om nordlys. I tidsrommet mellom år 100 og 1000 er eit par hundre nordlys omtalt med mange fantastiske illustrasjonar. Den fyrste skildringa går truleg attende til år 208 f.Kr. Eit stutt avsnitt frå ein kinesisk skildring av nordlyset sett for ca. 2000 år sidan, lyder omtrent slik:
Om natta vart det sett lysande skyer, gule og kvite, med lange strålar som lyste opp bakken. Nokon seier at det er himmelens sverd, mens andre trur det er djupe hol, med store flammar, i himmelen.
Kva oldtidas filosofar meinte om nordlyset

For at vi skal få eit inntrykk av nordbuane sin kunnskap om nordlyset i høve til oppfatningar i dei mer «skolerte» kulturane i Sør-Europa, gjev vi fyrst eit stutt resymé over ulike teoriar lansert før vikingtida. 


Ein av de fyrste som forsøkte å forklare himmellysninga var Anaximedes (ca. 570-526 f.Kr.). Han meinte at flyktig materie vart samla opp i skyene, og når han blanda seg langsomt med dampane i lufta, skulle det vera årsak til ein lysning.


Anaxagoras (500-428 f.Kr.) som vart anklaga for gudløyse då han påsto at sola var ein glødande masse, foreslo at det rann ein elddamp frå den øvste himmelen ned i skyene. Her samla han seg, og når elden slo opp, vart det mange slags lysningar, medan det lynte om elden slo ned. Det er vel rimeleg å tru at nokon av desse lysningane har vore nordlys.


I den vesteuropeiske kulturen er det Aristoteles (384-322 f.Kr.) som vanlegvis får æra for fyrst å ha omtalt nordlyset i vitenskapeleg samanheng. I eit skrift tileigna keiser Aleksander den store omtalar han ulike lysfenomen i lufta. Nokre av lysningane, hevdar han, blir skotne ut med stor fart, medan andre blir ståande stille på ein stad, einskilde blaffar opp og døyr ut med det same, medan andre varer lenge. Lysningane kan syne seg i eit utal figurar, som faklar, små bjelkar, runde kar eller tønner, og nokre ser ut som veldige sluk, sprekkar eller opningar (chasmata).


Eit viktigare skrift av Aristoteles er Meteorologia, ei lærebok om dei naturlege fenomena, meteora, som skjer i lufta. Blant dei er skyar, regnbogen, ringar rundt sola og månen, lyn og tore, orkanar og alle slags lysningar. Han skildrar ein slags lysning som strekkjer seg vidt ut i lufta og minnar om skinet frå flammane i brennande gras. Dersom dette lysfenomenet strekkjer seg ut i breidda samstundes som det sender frå seg gneistar eller lysande strålar, blir det kalla geiter. Er det utan slike strålar, blir det kalla brann.


I moderne litteratur der ein viser til Aristoteles sine arbeider om nordlys, finn vi vanlegvis berre nemninga chasmata. Det er noko overflatisk, fordi Aristoteles hadde eit heilt register av namn og nemningar alt etter kor nordlysa openberra seg. Det mest påfallande uttrykket er «hoppande geiter» eller «flygande geiter».
